
XX ASR JADID 
MA’RIFATPARVARLARI 
ABDURAHMON 
TOSHKANDIY VA ABDULLA 
AVLONIY AXLOQIY 
KONSEPSIYALARIDAGI 
UMUMIYLIK VA XUSUSIYLIK
Abrorxon Asatulloyev Asatulloyevich
Falsafa fanlari doktori (PhD), Guliston davlat pedagogika instituti 
Ta’lim sifatini nazorat qilish bo‘lim boshlig‘i

Annotatsiya: Abdurahmon Toshkandiy va Abdulla Avloniylarning risola shaklidagi asarlaridan yosh avlod tarbiyasida 
axloqiy fazilatlarni shakllantirish uchun zarur bo‘lgan axloq me’yorlarini tizimga solingan shaklda ekanligini ko‘rishimiz 
mumkin bo‘ladi.

Kalit so‘zlar: Jism, ruh, jasad, nafs, yaxshi xulqlar va yomon xulqlar, axloq fazilatlari, “Me’yor ul-axloq”, “Turkiy guliston 
yoxud axloq”, muqobil razilliklar, sirotol mustaqim (to‘g‘ri yo‘l).
Abstract: From the works of Abdurahman Tashkandi and Abdulla Avloni in the form of a pamphlet, we can see that the 
moral standards necessary for the formation of moral qualities in the education of the young generation are in a systemi- 
zed form.

Key words: Body, soul, body, soul, good and bad qualities, moral qualities, “Meyar ul-akhlaq”, “Turkish Gulistan or 
morality”, alternative virtues, sirotol mustaqim (the right way).
Аннотация: Из работ Абдурахмана Ташканди и Абдуллы Авлони в виде брошюры мы видим, что моральные 
нормы, необходимые для формирования нравственных качеств при воспитании молодого поколения, находятся 
в систематизированном виде.

Ключевые слова: Тело, душа, тело, душа, хорошие и плохие качества, нравственные качества, «Мейар уль-
ахлак», «Турецкий Гулистан или мораль», альтернативные добродетели, сиротол мустаким (правильный путь).

K I R I S H
Abdurahmon Toshkandiy va Abdulla Avloniylar qoldirgan boy meros bevosita xalqimizning ma’naviy mulki 

hisoblanadi. Bu ma’rifatparvar ajdodlarimizning o‘sha murakkab mustamlakachilik davrida shu darajada mil-
latparvar bo‘lib, fidoyilik bilan ijod qilgani, amaliy faoliyati orqali xalq ma’rifatini ko‘tarishga munosib hissa 
qo‘shganini yanada chuqurroq o‘rganishimizga, ularning asarlaridan to‘laligicha bahramand bo‘lishimizga faqat 
istiqlol sharofati imkon berdi.

Abdurahmon Sayyoh va Abdulla Avloniyning axloq ilmiga oid asarlari talqinida ularning umumiy va xususiy 
jihatlarini tahlil qilsak.

Toshkandiy aytadiki: “Inson 2 narsadan tashkil topgan: birinchisi – jism, ikkinchisi – ruh bo‘lib, uni nafs ham 
deb ataydilar. Jismni ko‘z bilan ko‘rib, qo‘l bilan ushlab his qilsa bo‘lur, ammo ruhni zohiriy a’zolar yordamida 
ko‘rib bo‘lmaydi. Uni aql va basirat (ziyraklik, zakovat) ila bilish mumkindir. Shu boisdan insonning zohiriy surati 
xalq, botiniy surati xulq deb ataladi” [1:27-28].

Avloniy nazdida esa “Inson ikki narsadan murakkabdur. Biri jasad, ikkinchisi nafsdur. Jasad ko‘z ila bor nar-
salarni ko‘rur. Ammo nafs idrok ila yaxshini yomondan, oqni qoradan ayirur. Jasadning ham, nafsning ham biror 
surati bordurki, yo yaxshi va yo yomon bo‘ladur. Jasadning surati hammaga ma’lum bir narsadurki, har vaqt 
ko‘zga ko‘rinib turadur. Ammo nafsning surati ko‘zga ko‘rinmaydurgan, aql ila o‘lchanadurgan bir narsadurki, 
buni xulq deb atalur” [2:3].

Har ikki jadid ma’rifatparvarlar axloq zamiridagi xulqlarni ikkiga bo‘ladi, ya’ni yaxshi xulqlar va yomon xul-
qlar.

Toshkandiy ta’rifiga ko‘ra: “odamlarga insof-u adolat bilan muomala qilmoqlik ortidan kelib chiquvchi fazi-
latlar husni xulq yoki yaxshi xulqlar, bularni bajarishda g‘aflat va tanballikka yo‘l qo‘yish ortidan kelib chiquvchi 
illatlar badxulq yoki yomon xulqlar” [1:20] deyiladi.

Avloniy esa “Axloq ulamosi insonlarning xulqlarini ikkiga bo‘lmishlar: agar nafs tarbiyat torib, yaxshi ishlarni 
qilurga odat qilsa, yaxshilikg‘a tavsif bo‘lub, “yaxshi xulq”, agar tarbiyatsiz o‘sub, yomon ishlaydurgan bo‘lub 
ketsa, yomonliqg‘a tavsif bo‘lub “yomon xulq” deb atalur” [2:4] deya ta’rif beradi.

Avloniy ta’biriga ko‘ra “Yaxshi xulq: bir qismi o‘z nafsimizga, bir qismini bir-birimizga qarshu ishlatmak 
uchun kerakli bo‘lgan yaxshi xulqlar: fatonat, diyonat, islomiyat, nazofat, g‘ayrat, riyozat, qanoat, shijoat, ilm, 
sabr, hilm, intizom, miqyosi nafs, vijdon, vatanni suymak, haqqoniyat, nazari ibrat, iffat, hayo, idrok va zako, hifzi 
lison, iqtisod, viqor, xavf va rajo, itoat, haqshunoslik, xayrixohlik, munislik, sadoqat, muhabbat va afudir” [2:10].

Toshkandiy esa yaxshi xulqlar yoki axloqiy fazilatlarga biroz boshqacharoq yondashadi. U aytadiki: “Alloh 
taolo inson nafsini uch quvvatdan tarkib topdirgan: Fikriy quvvat (nafsi mut’mainna yoki nafsi malakiy), g‘azabiy 
quvvat (nafsi lavvoma) va shahvoniy quvvat (nafsi ammora yoki nafsi bahimiy)” [1:30]. Buning zamirida “axloq 
fazilatlari ham uch sifat bilan murakkabdir: Hikmat, shijoat va iffat. Ba’zi hakimlar axloq fazilatlarini 4 qismga 
bo‘lishgan va to‘rtinchisini adolat deb qaror qilganlar” [1:35].

Shu o‘rinda Toshkandiyning “Me’yor ul-axloq” va Avloniyning “Turkiy guliston yoxud axloq” asarlarida 
yuqoridagi axloq fazilatlaridan har ikkalasida uchrayotgan shijoat, iffat va adolat tushunchalariga bergan ta’ri-
flariga e’tibor qaratsak.

Toshkandiyda yuqoridagilarga quyidagicha yondashiladi: “Shijoat – buning sababidan kishi o‘ziga xavf-u 
xatar yo‘latmay botirlik ko‘rsatadi. Mashaqqat va qiyinchiliklarga qaramay ularga qarshi kurashadi. Qalbiga 
qo‘rquv yo‘latmaydi. Shijoatning asosi g‘azabiy quvvatni mo‘tadillikda tutib turishdir.

Iffat – nafsni o‘tkinchi shahvatlardan qaytarish asosidagi parhezkorlik oqibatida paydo bo‘luvchi holat. Iffat 
asosini shahvoniy quvvatni o‘rtacha tutib turishdir.

Adolat –harakatlardagi rostlik, to‘g‘rilik bo‘lib, har narsaning holatini o‘ziga muvofiq o‘ringa joylashtirmoq-
likdir. Adolatning asosini yuqoridagi quvvatlarni mo‘tadil ushlab turish tashkil qiladi” [1:85].

Avloniyda esa yondashuv o‘zgacha: “Shijoat deb botir va yurakli bo‘lmakni aytilur. Shaji’ kishi hech nar-
sadan qo‘rqmaydurgan botir va yurakli bo‘lur. Sa’y va g‘ayratning ziddi dangasa va yalqovlik o‘ldig‘i kabi shi-
joatning ziddi qo‘rqoqlikdur” [2:17].

“Iffat deb nafsimizni gunoh va buzuq ishlardan saqlamoqni aytilur. Bizlarni gunoh va ma’siyatdan saqlagu-
vchi, harom - harishdan nafsimizni asraguvchi faqat iffatimizdur. Axloq sohibi, iffat egasi qalbini, vijdonini poklab, 
tilini yolg‘on, g‘iybat, bo‘hton, moloya’ni kabi yomon so‘zlardan saqlar” [2:30].

“Adolat deb boshqalarning mol va nomusini rioya qilmakni aytilur. Adolat yaxshi xulqlarning foili, zulmning 
muqobilidur. Adolat va marhamatli kishilar o‘ziga loyiq ko‘rmagan bir ishni o‘zgalarga ravo ko‘rmas. Kishi adolat 
va insoniyat vazifasini yolg‘uz o‘zi buzuq ishlardan saqlanmak ila ado qilolmas, balki o‘zi ila barobar jinsdosh-
larining xato va fanoliqlarini tuzatmak va yaxshi yo‘lga sa’y qilmak ila ado qila bilur” [2:42].

Fikrimiz yuqorisida axloq fazilatlari aksi o‘laroq axloq razolatlari (yomon xulqlar)ga bo‘linishini aytgandik.
Avloniy ham o‘z o‘rnida yomon xulqlarga quyidagicha to‘xtaladi: “Insonlarning saodati abadiyadan mahrum 

qiladurgan, janobi Haq qoshida va xalq nazarida mazmum, hayoti jovidonimiz uchun masmum bo‘lgan axloqi 
zamimalar g‘azab, shahvat, jaholat, safohat, hamoqat, atolat, hasosat, rahovat, anoniyat, adovat, namimat, 
g‘iybat, haqorat, jibonat, hasad, nifoq, ta’ma, zulmdir.

Bu sanagan yomon xulqlarning fanoliqlarini, yuqorida sanagan yaxshi xulqlarning go‘zalligini insof muvoza-
nasi ila o‘lchab, vijdon muhokamasi ila tahqiqlab, yaxshilarini tinglab amal qilmak, yomonlarini anglab, hazar 
qilmak lozimdur” [2:45].

Toshkandiy yomon xulqlar borasida Avloniydan farqli o‘laroq fikr bildiradi. U axloq razilliklari (yomon xul-
qlar)ni soni chegarasiz bo‘lgani holda yuqoridagi fazilatlar (yaxshi xulqlar)ni to‘rt qismga bo‘lgani muqobilida 
razilliklarni ham to‘rt qismga bo‘lib taqsimlaydi:

■ “Jahl (bilimsizlik) – hikmat muqobilida;

■ Jabun (qo‘rqoqlik) – shijoat muqobilida;

■ Shirra ( hirs, kuchli hirs) – iffat muqobilida;

■ Javr (zulm) – adolat muqobilida” [1:43].

Shariat istilohida axloq fazilatlarini “sirotol mustaqim (to‘g‘ri yo‘l)ga qiyos qilishgan. Qur’oni karimning bir-
inchi surasi bo‘lgan, har bir musulmonning kunlik namozlarida 17 martadan kam bo‘lmagan Fotiha surasida 
quyidagicha duo ta’lim beriladi: “Bizni to‘g‘ri yo‘lga boshlagin” (fotiha surasi 6 oyat)” [1:44-45].

Toshkandiy yuqorida fazilatning har ikki tomonidan egri chiziqlar ya’ni razolatlar o‘tishini ta’kidlagan holda, 
“razolatlarni 8 sanog‘ini keltiradi. Ya’ni fazilatlarning me’yoridan ortishi yoki kamayishi ajib razilliklarni kelib 
chiqishiga sabab bo‘ladi.

■ Safohat (aqli pastlik) va balohat (ahmoqlik) – hikmat muqobalasida;

■ Tahavvur (bemulohazakorlik) va jaban (qo‘rqoqlik) – shijoat muqobalasida;

■ Hajah (ayshga berilish) va xumud (zaiflik) – iffat muqobalasida;

■ Zulm (zulm) va zollam (zolimlik) – adolat muqobalasida” [1:46].

Avloniyning Turkiy guliston yoxud axloq asarida xulq borasidagi bir fikri bor: “Agar bir kishi yoshligida nafsi 
buzulub tarbiyasiz, axloqsiz bo‘lib o‘sdimi, “allohu akbar”, bunday kishilardan yaxshilik kutmak yerdan turub 
yulduzlarga qo‘l uzatmak kabidur. Rasuli akram nabiyyi muhtaram sallollohu alayhi vasallam afandimiz: “Bir 
tog‘ning o‘rnidan ko‘chib ketganini eshitsangiz, ishoningiz, ammo bir odamning xulqi boshqa bo‘ldi deb eshit-
sangiz ishonmangiz”, - demishlar” [2:4].

Toshkandiy Me’yor ul-axloq asarida bu borada bir fikr keltirib o‘tadi. “Axloqni o‘zgartirib bo‘lmasligini da’vo 
qiluvchilar ba’zida mazkur hadisni isbot qilib keltiradilar: “Qachonki bir tog‘ o‘z o‘rnidan qo‘zg‘alib g‘oyib bo‘ldi 
deb eshitsangiz ishoning. Ammo bir odam o‘z xulqini o‘zgartiribdi, xulqidan qaytibdi deb eshitsangiz bunga 
ishonmangki, tezda u o‘z tabiatiga qaytadi”. Bu mazmundagi hadislar hukmi ommatan emas. Chunki axloq 
tarbiyasi haqida ta’kid bilan kelgan ko‘plab hadislar bor. Ularda axloqni tuzatish ilgari suriladi, tushuntiriladi.

Inson nafsiga xos ayni holat tarhi shakllangan bo‘lib, uni o‘zgartirish mushkuldir. Bu holat Allohga kufr 
va tug‘yon keltirishdir. Bu toifa haqida Qur’oni karimda shunday keltiriladi: “Albatta, kufr keltirganlarga qo‘rqi-
tasanmi – qo‘rqitmaysanmi baribir iymon keltirmaydilar. Alloh ularning qalblari va quloqlarini muhrlab qo‘ygan 
va ko‘zlarida parda bor. Va ularga ulkan azob bordir” (Baqara surasi 6-7 oyatlar)” [1:79].

Shuningdek asarning 7 bobi yakunida quyidagicha xulosaviy fikrlarni keltirib o‘tadi. “Xulosa shuki, eng 
yomon va badxulq insonga ham takror-takror da’vat va siyosat ko‘rgizilsa, unda ma’lum o‘zgarishlar paydo 
bo‘ladi. Agar uning yomonligi yo‘qolmasa ham undagi yomonlik kamaya boshlaydi. Kam – kam foydalar topadi 
va undagi yomonlik ortiq taraqqiy etmay qo‘yadi. Garchiki undagi o‘zgarishlar yaqqol ko‘rinmasada unga axloq 
ilmining foyda yetkazilishiga hech shubha qilib bo‘lmaydi” [1:80].

Avloniy “Turkiy guliston yoxud axloq” asarida inson nafsi (xulq)ni 2 ga ajratdi, ya’ni yaxshi xulqlar va yomon 
xulqlar. Va yaxshi xulqlarga 32 fazilatni, yomon xulqlarda esa 18 razillikni kiritib, har birini ta’riflab bergan.

Toshkandiy ham “Me’yor ul-axloq” asarida inson nafsi (xulqi)ni 3 quvvatdan iboratligini ta’kidlagan holda, 
asarda har bir quvvatda jam bo‘lgan fazilatlar va razilliklarni sanab o‘tadi va har biriga ta’rif beradi.

3 quvvatda qoim bo‘lgan fazilatlar va razilliklar quyidagilar:

■ “Fikriy quvvatdan hosil bo‘luvchi fazilatlar: aql, hifz, zikr, zako, fahm, tamiz, nutq, sidq va hikmat. Fikriy 
quvvatda sodir bo‘luvchi razilliklar: balodat (kaltafahmlik), makr-u xubs, jahl, kizb, humq, xurq, g‘adr, 
tabaddul, namima, riyo va safihdir” [1:87-88].

■ “G‘azabiy quvvatda hosil bo‘luvchi fazilatlar: afv, hilm, rahmat, bishr, husni xulq, a’zam, himmat, 
tasabbut, tavoze’, kubri nafs, najdat, shahomat, ihtimoli kadun (og‘ir mehnatga chidash) va shijoat. 
G‘azabiy quvvatda sodir bo‘luvchi razilliklar: kibr, ubus, jubn, sig‘ri himmat, qasovat, ujb, sharosayi xulq, 
hasad, qiha, tuhur, hiqd va taysh” [1:92].

■ “Shahvoniy quvvatda hosil bo‘luvchi fazilatlar: diyonat, qanoat, kitmoni sir, xulfi nafs, saxovat, vara’, 
sabr, huriyyat, husni himmat, intizom, siyonat, hayo, viqor va iffat. Shahvoniy quvvatda sodir bo‘luvchi 
razilliklar: fujur, shirra, buxl, xiyonat, afshoir, mujun, butloni shahvat, shamotat va hirs” [1:94].

Abdulla Avloniy tarbiya borasida ham o‘rinli fikrlarni keltirib o‘tadi.
“Tarbiya – “Pedago‘giya”, ya’ni bola tarbiyasining fani demakdur. Emdi ochuq ma’lum bo‘ldiki, tarbiyani 

tug‘ulgan kundan boshlamak, vujudimizni quvvatlandurmak, fikrimizni nurlandurmak, axloqimizni go‘zallan-
durmak, zehnimizni ravshanlandurmak lozim ekan. Tarbiya uch turlikdir: Badan tarbiyasi, fikr tarbiyasi va axloq 
tarbiyasi” [2:9].

Abdurahmon Toshkandiy ham o‘z asarida tarbiya borasida to‘xtalib, “farzand tarbiyasi to‘rtga bo‘linadi: 
jismoniy tarbiya, nafsoniy tarbiya, husni tasbiyyat va husni tarbiyyat” [1:101].

X U L O S A  V A  T A K L I F L A R
Har ikkala ma’rifatparvar o‘z asarlarida yuqoridagi tarbiya turlariga ta’rif va misollar keltirib o‘tganlar.
Avloniy Turkiy guliston yoxud axloq asarida yaxshi xulqlarni tashkil etadigan 32 fazilatni keltirgan bo‘lsa, 

Toshkandiy Me’yor ul-axloq asari yettinchi bobi so‘ngida “Insonda dunyo hayotining ranginligi bois bo‘ladigan 

va abadiy hayot sahifasining debochasi sanalgan 32 sifat tahsili”ni bayon qilib va izohlab berganini ko‘rishimiz 
mumkin.

Xulosa qilib aytadigan bo‘lsak, XX asr milliy uyg‘onish davri jadid ma’rifatparvarlari Abdurahmon Tosh-
kandiy va Abdulla Avloniylar o‘z asarlarini bir necha muallimlarning iltimoslariga binoan yozishgan va nashr 
qilishgan. Chunki Turkiston maktablarida o‘z shevalarida yozilgan mukammal “Axloq” kitobining yo‘qligidan 
bunday asarlarga tashna va muhtoj ekanligi, o‘zlari muallim va ziyolilar jumlasidan bo‘lganligi ularga ochiq 
ma’lum edi.

Ma’rifatparvar muallimlar ularning bu asarlarini iltifotsiz qoldirmay, qilgan mehnatlarini ko‘zdan kechirib va 
bundan keyingi asarlarini ham ta’lim tarbiya tizimida nuqsonlariga qaramay himmat qilgan holda foydalangan-
liklari ushbu insonlarning yutug‘idir.

jo‘natishingizni so‘raymiz. Shu asosda har oygi jurnal yangi sonini manzilingizga jo‘natamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Тел.: 93 718 40 07

“Yashil iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

